
   Пĕррехинче вăрмана уçăлма кайрăм. Юр çума пуçларĕ, «шурă мамăк» пĕрчисем ӳкеççĕ те ӳкеççĕ. Пĕри алăри сылтăм пӳрне çинех вĕçсе анчĕ, еплерех хитрескер, çав тери юратмаллискер. Пăхрăм-пăхрăм та, хамăн та çак юр пĕрчи пек пулас килсе кайрĕ. Хĕл мучи патне хăнана кайăттăм, ăна пулăшăттăм, юр пĕрчи пулас килни пирки пĕлтерĕттĕм, хитре те илемлĕ, çак юр пĕрчи килни пирки пекех. Çапла шутласа ĕлкĕртĕм çеç, Кермен умĕнче тăра паратăп. Хĕл мучи тухрĕ те мана хăй керменне кĕме чĕнчĕ. Кĕтĕм. Пӳлĕмĕ питĕ хитре, мĕнпур япали пăртан, йăлтăртатать, çуталать.

Шăпах çапла Хĕл мучи патĕнче пурăнма пуçларăм, апат та пĕçерсе паратăп, вырăн та тирпейлетĕп. Кăштахран вăл малашнехи ĕмĕт пирки ыйтрĕ.

— Манăн юр пĕрчи пулса вĕçес килет, — терĕм эпĕ.

— Эсĕ каланă пек пултăр!

Мана урама илсе тухрĕ те эпĕ хам пĕчĕкленнине сисрĕм, пĕчĕкленнĕçемĕн пĕчĕкленсе пыратăп, юр пĕрчи пысăкăш çеç тăрса юлтăм. Тав тума та ĕлкĕреймерĕм, вăйлă çил тухрĕ те мана вĕçтере пуçларĕ. Вĕçетĕп-çаврăнатăп, ытти юр пĕрчисемпе çапăнатăп, çапах вĕçетĕп. Вĕçе-вĕçе тăван киле çитрĕм. Кушак пӳрте чупса кĕретчĕ, шăпах ун хӳри çине ӳкрĕм, вăл нимĕн те сисмерĕ, малалла чупса кайрĕ. Хаяр йытă сăмси çине лартăм та, сăмсинчен чĕпĕтсе илтĕм, ыратнипе нăйкăшсах ячĕ, урипе хыçса илчĕ.

Будильник шăнкăртатрĕ, эпĕ вăрантăм. Шел, тĕлĕкре çеç юр пĕрчи пулса вĕçме пулать-мĕн. Манăн вара чăннипех юр пĕрчи пулса тĕнче курса çаврăнас килет.

  